
ӨМІР - ЕҢ ЖОҒАРҒЫ ҚҰНДЫЛЫҚ

Рахимжанова Б.Х.

Саналы түрде ме, әлде бейсаналық, дәрежеде ме, бірақ адамның өз
өмірінде көп жағдайда мәңгілікке ұмтылатындығы, мәңгілікті (шексіздікті)
аңсайтындығы көрініп жүреді. Биологиялық тіршіліктің тірі жәндіктерге де,
адамға да ортақ шексіздігі - ұрпақтың ұрпаққа жалғасуы, әрбір жеке өмірдің
өз жекелігімен бірге із-түссіз жоғалып кетпеуінің кепілі.

Әрине, шектілік те, шексіздік те адамнан тыс дүниеде бар, бірақ олар
тек адам үшін бағалы не бағасыз, кұнды не құнсыз, өмірінің мәні, мәнсіздік,
мағынасыздық. Белгілі бір мәнділікке құрылған өмір ғана адам үшін өмір.

Өмір – адамға берілген ең жоғарғы құндылық. Әрбір адам үшін өз өмірі
өте қымбат. Адам дүниеге келсе, демек ол осы дүниеде бір нәрсе үшін қажет.
Оның қоғам алдында өз міндеті болады. Адам өз өмірін өз қолымен жасайды,
өмірінің қандай болуы адамның өзіне тікелей байланысты.

Қазақ халқының поэзиясында адам өмірін жас мөлшерінің негізгі кезеңдері
бойынша суреттеу кездеседі. Адам өміріне туғанынан бастап өлгеніне дейін
осындай талдау Шал ақын шығармаларында да кездеседі. Өз
шығармаларында ол қамсыз балалық шақты мейірлене жырлайды.

Шал ақын өмірдің мәні жайлы ойлана келіп, одан ешкімнің
құтылмайтынын бәрі де артта қалатынын мына жолдармен берген:
                        «Жігіттер, жалған дүние бізден қалар,
                         Бір күні ажал келіп жанынды алар,

 Жан шығып, дүниеден көшкеннен соң,
                         Мал – мүлкің, қатын-балаң бәрі қалар».

Шал ақын адам өлместігін оның артында қалғандардан көреді, ең
алдымен ұрпақты одан әрі жалғастыратын балалардан көреді.

Шын мәңгіліктің аясы - адамдардың рухани дүниесі. Рухани өмірде
адам бүкіл әлеммен тендесе алады. Рухани өмірде ғана адам толык
мағынасында еркін. Рухани дүние адамдардың ең терең, ауқым ды және
мағыналы құндылыктарының мекені. Егер ондай құндылықтар жоқ болса,
рухани дүние де жоқ. Ең терең, яғни ең шексіз кұндылықтар адамның
әлеммен, адамдардың өзара үйлесімді қатынас түзеп, соларды дамытуының
құндылықтары. Шын мәніндегі өмір мағынасы – адам «болмысының сыры»
қоғамдық дамудың толғағы жеткен міндеттерін шешуге жәрдемдесуде, жеке
адамның жан-жақты дамуы үшін алғы шарттар қалыптасатын  жасампаздық
еңбекте тұжырымдалған. Адам өмірінің осындай формасы ғана объективті
мазмұн мен мағынаға ие болады.


